
	1.   ՀՀ վարչապետի աշխատակազմի իրավաբանական վարչություն

	23.01.21թ.

	
	N 02/10.19/449-2021

	I. «Պետական սահմանի մասին» օրենքում լրացումներ կատարելու մասին» օրենքի նախագծի (այսուհետ՝ Նախագիծ) վերաբերյալ. 
	1. Նախագծի 1-ին հոդվածով լրացվող 10.1-ին հոդվածի 2-րդ մասի 6-րդ կետի (նոր խմբ. կետ 7)  համաձայն՝ Հայաստանի Հանրապետությունից ՀՀ քաղաքացու ելքի իրավունքը  ժամանակավորապես սահմանափակվում է, եթե նրա նկատմամբ՝ որպես հետախուզվող պարտապան, հարկադիր կատարումն ապահովող ծառայության պաշտոնատար անձի կողմից կայացվել է ելքի իրավունքը սահմանափակելու վերաբերյալ պատճառաբանված որոշում: «Դատական ակտերի հարկադիր կատարման մասին» օրենքը չի նախատեսում, թե որ դեպքերում և ինչ հիմքերով է հարկադիր կատարողը կայացնում քաղաքացու ելքի իրավունքը ժամանակավորապես սահմանափակելու վերաբերյալ որոշում: Նախագծին կից ներկայացված «Դատական ակտերի հարկադիր կատարման մասին» օրենքում լրացում կատարելու մասին» օրենքի նախագծով ևս նման հիմքեր չեն նախատեսվում: Ուստի, Նախագծով հարկադիր կատարողի համար նախատեսվում է հետախուզվող պարտապանի ելքի իրավունքը սահմանափակելու հայեցողական լիազորություն՝ չնախատեսելով համապատասխան որոշում կայացնելու հիմքերը: 
	Ընդունվել է

	2. Նախագծի 1-ին հոդվածով լրացվող 10.1-ին հոդվածի 2-րդ մասի 7-րդ կետում (նոր խմբ. կետ 8) որպես քաղաքացու ելքի իրավունքի սահմանափակման հիմք նախատեսված է ծանր կամ առանձնապես ծանր հանցանք կատարելու կասկածանքով հետապնդվելը: Անհասկանալի է, թե ինչ տրամաբանությամբ է նշված շրջանակը սահմանափակվել բացառապես ծանր կամ առանձնապես ծանր բնույթ ունեցող հանցագործություններով՝ հաշվի առնելով, որ սահմանափակման նպատակը հանցանք կատարած անձի փախուստը կանխելը և հանցանքը բացահայտելն է:
	
	Ընդունվել է


	3. Նախագծի 1-ին հոդվածով լրացվող 10.1-ին հոդվածի 2-րդ մասի 4-րդ կետի (նոր խմբ. կետ 5) համաձայն՝ Հայաստանի Հանրապետությունից ՀՀ քաղաքացու ելքի իրավունքը ժամանակավորապես սահմանափակվում է, եթե քաղաքացին Հայաստանի Հանրապետությունից ելք կատարելիս (…) ներկայացրել է անվավեր փաստաթղթեր կամ հիմքեր կան ենթադրելու, որ ներկայացված փաստաթղթերը կեղծ են: Նշված կարգավորումից բխում է, որ անձի ելքի  իրավունքը կարող է սահմանափակվել՝ հիմնվելով ենթադրությունների վրա, ընդ որում՝ նախատեսված չէ փաստաթղթերի կեղծ լինելու վերաբերյալ ենթադրությունը ստուգելու ընթացակարգ և ժամկետ, ինչպես օրինակ՝ Նախագծի 1-ին հոդվածով լրացվող 11.1-ին հոդվածի 4-րդ մասում:
	
	Մասամբ է ընդունվել

Նախագծով լրացվող 10.1-ին հոդվածի 2-րդ մասի 4-րդ կետը (նոր խմբ. կետ 5) խմբագրվել է:
Փաստաթղթերի կեղծ լինելու վերաբերյալ ենթադրությունն արվելու է դրանք տեղեկատվական բազաներով ստուգելուց հետո:

	4. Նախագծի 2-րդ հոդվածի համաձայն՝ սույն օրենքով նախատեսված իրավական ակտերն ընդունվում են սույն օրենքն ուժի մեջ մտնելուց հետո՝ 6 ամսվա ընթացքում, մինչդեռ «Նորմատիվ իրավական ակտերի մասին» օրենքի 13-րդ հոդվածի 5-րդ մասի 1-ին կետի համաձայն՝ եթե օրենսդրական ակտով (բացառությամբ Սահմանադրության) սահմանված նորմը կարող է կատարվել միայն այդ ակտով նախատեսված ենթաօրենսդրական նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է ենթաօրենսդրական նորմատիվ իրավական ակտի ընդունմամբ, ապա օրենսդրական ակտի անցումային դրույթներով սահմանվում են նաև օրենսդրական ակտի այն մասերը, որոնք գործելու են ենթաօրենսդրական նորմատիվ իրավական ակտն ուժի մեջ մտնելու պահից: Ուստի, Նախագծի նշված հոդվածում անհրաժեշտ է հստակեցնել նաև օրենսդրական ակտի նշված մասերը:

	Մասամբ է ընդունվել

Եզրափակիչ դրույթներում օրենքն ուժի մեջ մտնելու ժամկետը փոխվել է:

	«Դատական ակտերի հարկադիր կատարման մասին» օրենքում լրացում կատարելու մասին», «Օտարերկրացիների մասին» օրենքում լրացում կատարելու մասին» և «Հայաստանի Հանրապետության վարչական դատավարության օրենսգրքում լրացում կատարելու մասին» օրենքների նախագծերի վերաբերյալ սկզբունքային դիտողություններ և առարկություններ չկան: 

	

	
	23.01.21թ.

	2․  ՀՀ վարչապետի աշխատակազմի պետաիրավական վարչություն

	N 02/10.19/449-2021

	1.	«Պետական սահմանի մասին» օրենքում լրացումներ կատարելու մասին նախագծի (այսուհետ՝ Նախագիծ) 1-ին հոդվածով օրենքում լրացվող 10․1-րդ հոդվածի համաձայն՝ Հայաստանի Հանրապետությունից Հայաստանի Հանրապետության քաղաքացու ելքի իրավունքը  ժամանակավորապես սահմանափակվում է, եթե քաղաքացին Հայաստանի Հանրապետության օրենսդրությամբ սահմանված կարգով պարտադիր զինվորական ծառայության մեջ է գտնվում, մինչդեռ «Պաշտպանության մասին» ՀՀ օրենքի 14-րդ հոդվածի 2-րդ  մասի համաձայն՝ Հայաստանի Հանրապետության քաղաքացիները պարտավոր են օրենքով սահմանված կարգով զորահավաք հայտարարվելու դեպքում առանց համապատասխան զինվորական կոմիսարիատի թույլտվության` չբացակայել իրենց բնակության վայրից։ «Զինվորական ծառայության և զինծառայողի կարգավիճակի մասին» ՀՀ օրենքի 3-րդ հոդվածի համաձայն՝  զինվորական ծառայությունը ներառում է զորակոչի` պարտադիր կամ զորահավաքային կամ պայմանագրի կնքման կամ վարժական հավաքի կանչվելու միջոցով զինվորական ծառայությանը ներգրավումը։  Արդյունքում՝ մինչև զորահավաքային հավաքի կանչվելու միջոցով զինվորական ծառայությանը ներգրավվելը անձի՝ բնակության վայրից բացակայելու իրավունքը սահմանափակվում է «Պաշտպանության մասին» ՀՀ օրենքի ուժով, մինչդեռ դրա մասին անդրադարձ չկա Նախագծում, ինչը առաջացնում է բախում գործող երկու իրավական հավասար ուժ ունեցող նորմատիվ իրավական ակտերի միջև և չի բխում Նախագծի հիմնավորմամբ նշված՝ ՀՀ քաղաքացիների ՀՀ մուտքի և ելքի հետ կապված հարաբերությունները ներկայացված իրավական ակտով կանոնակարգելու անհրաժեշտությունից:

	Ընդունվել է


	2.	Նախագծի 1-ին հոդվածով լրացվող 10․1-րդ հոդվածի 3-րդ մասի համաձայն՝ պարտապանի ելքի իրավունքը սահմանափակելու վերաբերյալ պատճառաբանված որոշումը հարկադիր կատարումն ապահովող ծառայությունից ստանալուց հետո Ոստիկանության կողմից մեկ աշխատանքային օրվա ընթացքում մուտքագրվում են Ոստիկանության պաշտոնական էլեկտրոնային կայքէջում գործող էլեկտրոնային հարթակ: Արդյունքում հարկադիր կատարումն ապահովող ծառայության վրա անուղղակի պարտականություն է դրվում պարտապանի ելքի իրավունքը սահմանափակելու վերաբերյալ պատճառաբանված որոշումը Ոստիկանություն ուղարկելու, սակայն Նախագծով չի սահմանվում թե ինչ ժամկետներում և կարգով պետք է այդ որոշումը ուղարկվի Ոստիկանություն:
	Ընդունվել է

«Դատական ակտերի հարկադիր կատարման մասին» օրենքում լրացում կատարելու մասին» օրենքի նախագիծը խմբագրվել է: Հարկադիր կատարումն ապահովող ծառայության կողմից պարտապանի ելքի իրավունքը սահմանափակելու վերաբերյալ պատճառաբանված որոշումը Ոստիկանություն ուղարկելու համար սահմանվել է ժամկետ՝ 2 աշխատանքային օր:

	3.	«Հայաստանի Հանրապետության վարչական դատավարության օրենսգրքում լրացում կատարելու մասին» օրենքի 	նախագծի 1-ին հոդվածում առաջարկվում է օրենսգրքում լրացվող 222.17-րդ հոդվածի 3-րդ մասում սահմանել, որ  16 տարին չլրացած Հայաստանի Հանրապետության քաղաքացու՝ Հայաստանի Հանրապետությունից ելքի իրավունքի սահմանափակումը բողոքարկելու վերաբերյալ հրապարակային ծանուցումը չի կարող օգտագործվել որպես ծանուցման եղանակ և որպես ծանուցման եղանակ է ամրագրվում միայն ծանուցագիրը հայցվորին, պատասխանողին կամ նրա օրինական ներկայացուցչին ուղարկելը:  Այս առումով հարկ ենք համարում նշել, որ օրենսգրքի 63-րդ հոդվածի համաձայն՝ այն դեպքերում, երբ դատավարության մասնակցի հասցեն անհայտ է, ապա պատշաճ ծանուցում է համարվում Հայաստանի Հանրապետության հրապարակային ծանուցումների պաշտոնական ինտերնետային կայքում ծանուցագիր տեղադրելը։ Հրապարակային ծանուցման եղանակը ընդունելի չհամարելու պարագայում, գտնում ենք, որ դատավարության ընթացակարգը չխաթարելու համար անհրաժեշտ է ամրագրել ծանուցման լրացուցիչ եղանակ՝ դատավարության այն մասնակիցների պատշաճ ծանուցված լինելու իրավունքը երաշխավորելու նպատակով, ում հասցեն անհայտ է:
    Բացի այդ անհասկանալի է ծանուցագիրը միայն հայցվորին, պատասխանողին կամ նրա օրինական ներկայացուցչին ուղարկելու պահանջ ամրագրող նորմի առկայության նպատակահարմարությունը, որը բացառում է դատավարության այլ մասնակիցներին (երրորդ անձանց) ծանուցագրեր ուղարկելու հնարավորությունը։
	Մասամբ է ընդունվել
3. «Հայաստանի Հանրապետության վարչական դատավարության օրենսգրքում լրացում կատարելու մասին» օրենքի 	նախագիծը հանվել է շրջանառությունից:
Եթե 16 տարին չլրացած Հայաստանի Հանրապետության քաղաքացու` Հայաստանի Հանրապետությունից մեկնելուն առարկում է նրա ծնողներից կամ այլ օրինական ներկայացուցիչներից մեկը, ապա անչափահասի` Հայաստանի Հանրապետությունից ելքի հարցը լուծվում է Հայաստանի Հանրապետության քաղաքացիական դատավարության օրենսգրքի 203-րդ հոդվածով սահմանված կարգով:
Նախագծերի փաթեթում ներառվել է  «Հայաստանի Հանրապետության քաղաքացիական դատավարության օրենսգրքում լրացում կատարելու մասին» օրենքի նախագիծը:



ՀՀ ոստիկանություն
